ՀԻՄՆԱՎՈՐՈՒՄ

«Ճառագայթային բուժման կենտրոն» ՓԲԸ ստեղծելու մասին» Հայաստանի Հանրապետության կառավարության որոշման նախագծի

1. Իրավական ակտի ընդունման անհրաժեշտությունը (նպատակը)

Համաձայն Առողջապահության համաշխարհային կազմակերպոթյան (ԱՀԿ) տվյալների` առաջիկա տասնամյակի ընթացքում կանխատեսվում է քաղցկեղի դեպքերի թվի հետագա աճ շուրջ 57%-ով, ինչը պահանջում է առողջապահական համակարգի կողմից համապատասխան ենթակառուցվածքների ստեղծում` հիվանդների բուժումն ապահովելու նպատակով:

Չարորակ նորագոյացությունների արդյունավետ բուժման և կառավարման ժամանակակից կարողությունների ստեղծումը հանդիսանում է կարևորագույն և հրատապ լուծում պահանջող խնդիրներից մեկը: Ընդ որում, առաջնահերթություն է տրվում քաղցկեղի բուժման առավել ծախս-արդյունավետ մեթոդների ներդրմանը:


Ապացուցված է, որ ճառագայթային բուժումը հանդիսանում է չարորակ նորագոյացությունների բուժման առավել տարածված և ծախս-արդյունավետ մեթոդներից մեկը և կիրառվում է ինչպես քաղցկեղի մոնո-, այնպես էլ համակցված բուժման նպատակով: Ճառագայթային բուժումն ապահովում է նվազագույն ընթացիկ ծախսերի իրականացմամբ առավելագույն բուժման արդյունք և ցուցված է չարորակ նորագոյացություններով հիվանդների մինչև 50%-ին: 

Հիմք ընդունելով նշվածը, առաջնորդվելով «Բաժնետիրական ընկերությունների մասին» Հայաստանի Հանրապետության օրենքով սահմանված դրույթներով, որոշվել է մշակել և ՀՀ կառավարության հաստատմանը ներկայացնել «Ճառագայթային բուժման կենտրոն» ՓԲԸ ստեղծելու մասին» Հայաստանի Հանրապետության կառավարության որոշման նախագիծ:
2. Ընթացիկ իրավիճակը և խնդիրները

Վերջին տարիներին ՀՀ բնակչության շրջանում արձանագրվել է քաղցկեղով հիվանդացության զգալի աճ։ Այսպես, եթե 2005թ. 14-ից բարձր տարիքային խմբում գրանցվել է առաջին անգամ ախտորոշված նորագոյացությունների 6.849 դեպք  (269.9` 100.000 բնակչի հաշվով), ապա 2013թ. դեպքերի թիվն կազմել է 9.663 (394.6՝ 100.000 բնակչի հաշվով): Այսպիսով` 2013թ. արձանագրվել է նորագոյացություններով հիվանդացության աճ շուրջ 41,1%-ով 2005թ. նկատմամբ: Հաշվետու ժամանակահատվածում նոր դեպքերի թիվն երեխաների շրջանում եռապատկվել է` 2013թ. հասնելով 380-ի (66.3` 100.000 բնակչի հաշվով): Միաժամանակ, տարածվածությունը 2005թ. 0.96%-ից աճել է՝ հասնելով  1.5%-ի 2013թ.-ին, իսկ մահացությունը քաղցկեղից 2005թ. գրանցված 4.665 դեպքից  (144,9՝ 100.000 բնակչի հաշվով) աճել է՝ հասնելով 2013թ.-ին մինչև 5.589 դեպքի (184.9՝ 100.000 բնակչի հաշվով): 

Ներկայում, ճառագայթային բուժման ծառայություններ են մատուցվում Երևանում` ՀՀ ԱՆ Վ.Ա. Ֆանարջյանի անվան Ուռուցքաբանության ազգային կենտրոնում և Գյումրու ուռուցքաբանական դիսպանսերում:


2012-2014թթ. ՀՀ ԱՆ Վ.Ա. Ֆանարջյանի անվան Ուռուցքաբանության ազգային կենտրոնում ճառագայթային բուժում են ստացել համապատասխանաբար 1510-1391-1346 հիվանդ, ինչը զգալի ցածր է իրական պահանջարկից:

Ուռուցքաբանության ազգային կենտրոնում առկա են հետևյալ սարքավորումները.


Ներքին ճառագայթում/բրախիթերապիա


Ճառագայթումն իրականացվում է ռադիացիոն աղբյուրներից (ռադիացիոն նյութեր) որոնք տեղադրվում են մարմնի ներսում կամ մարմնի վրա.

1. Սելեկտրոն՝ հոլանդական Նուկլետրոն ֆիրմայի, 1984թ. արտադրության, 

2. Ագաթ​-Վ՝ 1984թ. խորհրդային արտադրության,

3. Միկրոսելեկտրոն՝ պլանավորման համակարգով (հոլանդական Նուկլետրոն ֆիրմայի 2004թ. արտադրության սարքը տեղադրվել և շահագործվում է 2004թ.-ից):
2015թ. դրությամբ վերոնշյալ սարքավորումներից կիրառվում է ներքին ճառագայթման (բրախիթերապիայի) միայն մեկ սարքավորում: 

Արտաքին ճառագայթում/հեռահար ճառագայթային բուժում
1. Հեռահար գամմա-թերապիայի երկու սարք` Ագաթ-12 (1984թ. խորհրդային արտադրության),

2. Հեռահար գամմա-թերապիայի Տերագամ սարք (2006թ. չեխական արտադրության սարքը տեղադրվել և շահագործվում է սկսած 2006թ.-ից), 

3. Էլեկտրոնների գծային արագացուցիչ ԼՈՒԷՐ-20Մ (2005թ. ռուսական արտադրության),

4. ԷԼԵԿՏԱ ֆիրմայի գծային արագացուցչ:

Գյումրու ուռուցքաբանական դիսպանսերում է տեղադրված 1990թ.-ի խորհրդային արտադրության հեռահար գամմա-թերապիայի Ագաթ-Ռ1 սարքը, որն օգտագործվում է արտաքին ճառագայթային բուժման համար, և 2009թ.-ի գերմանական արտադրության մեկ սարք` բրախիթերապիայի համար:

Ինչպես երևում է վերոնշյալ տվյալներից, ներկայում առկա ճառագայթային բուժման սարքավորումների մեծ մասն ունի 10 և ավելի տարի մաշվածություն, ինչը բացասական է անդրադառնում բուժման արդյունավետության վրա: Այսպես, ապացուցված է, որ մաշված սարքավորումների դոզավորման սխալը կարող է հասնել 30%-ի, թույլատրելի 5%-ի փոխարեն։

Միևնույն ժամանակ, ճառագայթային բուժման որակի ապահովման և հսկման բոլոր պահանջները հիմնված են Ատոմային էներգիայի միջազգային գործակալության կողմից ներկայացված չափորոշիչների վրա: Ընթացակարգերը մշակվել են ներգերատեսչական օգտագործման համար` որակի ապահովման և հսկման պահանջներին համապատասխան:

Այսպիսով, ելնելով այն հանգամանքից, որ յուրաքանչյուր գծային արագացուցիչ կարող է տարեկան բուժում տրամադրել շուրջ 500 հիվանդի՝ բուժման պահանջարկը բավարարելու համար Հայաստանում անհրաժեշտ է ունենալ լրացուցիչ 12-13 գծային արագացուցիչ, ինչն ամբողջությամբ համընկնում է Ատոմային էներգիայի միջազգային գործակալության խոշորացված ցուցանիշների հետ` 1 գծային արագացուցիչ 250.000 բնակչի հաշվով և 1 բրախիթերապիայի սարք 500.000-ին:


Ելնելով ճառագայթային բուժման բարձր պահանջարկից, վերջինի արդյունավետությունից և ներդրումներ/արդյունք դրական փոխհարաբերությունից՝ Համաշխարհային բանկի կողմից ֆինանսավորվող «Հիվանդությունների կանխարգելում և վերահսկում» վարկային ծրագրի շրջանակներում նախատեսվում է հիմնել ճառագայթային բուժման կենտրոն, որն էապես կբարելավի չարորակ նորագոյացությունների բուժման արդյունավետությունը, որակը և մատչելիությունը: Ներկայում ավարտին են մոտենում ճառագայթային բուժման կենտրոնի նախագծանախահաշվային փաստաթղթերի մշակման աշխատանքները, որից հետո կմեկնարկեն կառուցման շինարարական աշխատանքները, այնուհետև կենտրոնը կհագեցվի ժամանակակից բուժական և ախտորոշիչ սարքավորումներով:

Համաձայն Ատոմային էներգիայի միջազգային գործակալության ուղեցույցների հիման վրա մշակված ծրագրի` ճառագայթային բուժման նոր կենտրոնն ի զորու կլինի բնակչությանը մատուցել հետևյալ ծառայությունները. Ժամանակակից հեռահար և բրախիթերապիա` 2 գծային արագացուցչի և բարձր դոզայի բրախիթերապիայի սարքավորման, ինչպես նաև բուժման պլանավորման եռաչափ համակարգերի կիրառմամբ: Ազգաբնակչությանը կմատուցվեն նաև արդի ախտորոշման ծառայություններ, որոնց կարողությունները պետական բժշկական կենտրոններում սահմանափակ են` մագնիսառեզոնանսային և համակարգչային շերտագրերի, թվային ռենտգենի, մամագրաֆիկ և այլ սարքավորումների կիրառմամբ: 


Ճառագայթային կենտրոնը նախատեսված է տարեկան առնվազն 1000 հիվանդի հեռահար բուժման (որից շուրջ 30% կստանա պալիատիվ բուժում), ինչպես նաև շուրջ 400 հիվանդի բրախիթերապիայի համար: Առնվազն նույն քանակի հիվանդների համար նախատեսվում է իրականացնել ժամանակակից ախտորոշում (ՄՌՇ, ՀՇ, մամագրաֆիա): 


Կենտրոնի աշխատանքներում  ներգրավված կլինեն առնվազն՝

- 4-5 ուռուցքաբան-ռադիոլոգ,

- 3-4 բժշկական ֆիզիկոս,

- մոտ 7 ճառագայթային թերապիայի տեխնիկներ, 

- 3-4 բուժքույր (ուռուցքաբանության ոլորտում փորձ ունեցող),

- 1 ինժեներ/տեխնիկ սարքերի սպասարկման համար,


Ի լրումն վերը նշվածի, կենտրոնի ախտորոշիչ բաժանմունքում կաշխատեն մասնագետներ, որոնք կշահագործեն տրամադրված նոր սարքավորումները (ըստ ցանկի): Արտահիվանդանոցային բուժօգնությունը կիրականացվի երկու հերթափոխով: 

Ամփոփելով վերոնշյալը, նորաստեղծ կենտրոնի արդյունավետ, ժամանակակից մոտեցումների և միջազգային չափանիշների հիման վրա գործունեությունն ապահովելու նպատակով, առաջարկվում է հիմնել նոր «Ճառագայթային բուժման կենտրոն» փակ բաժնետիրական ընկերություն:
3.  Կարգավորման նպատակը և բնույթը
Իրավական ակտի նախագծի նպատակն է բարելավել Հայաստանում մատուցվող ճառագայթային բուժման ծառայությունների որակը, միաժամանակ, ապահովելով քաղցկեղով տառապող հիվանդների ավելի մեծ քանակի ընդգրկվածություն: 
4. Նախագծի մշակման գործընթացում ներգրավված ինստիտուտները և անձինք
Իրավական ակտի նախագիծը մշակվել է Հայաստանի Հանրապետության առողջապահության նախարարության և Հայաստանի Հանրապետության առողջապահության նախարարության «Առողջապահական ծրագրերի իրականացման գրասենյակ» պետական հիմնարկի համապատասխան մասնագետների կողմից:
5. Ակնկալվող արդյունքը
«Ճառագայթային բուժման կենտրոն» ՓԲԸ ստեղծելու մասին» Հայաստանի Հանրապետության կառավարության որոշման նախագծի ընդունումը էապես կբարելավի չարորակ նորագոյացությունների բուժման արդյունավետությունը, որակը և մատչելիությունը:
ՏԵՂԵԿԱՆՔ

«ՃԱՌԱԳԱՅԹԱՅԻՆ ԲՈՒԺՄԱՆ ԿԵՆՏՐՈՆ»

ՓԱԿ ԲԱԺՆԵՏԻՐԱԿԱՆ ԸՆԿԵՐՈՒԹՅՈՒՆ ՍՏԵՂԾԵԼՈՒ ՄԱՍԻՆ»

Հայաստանի Հանրապետության կառավարության որոշման նախագծի ԸՆԴՈՒՆՄԱՆ ԴԵՊՔՈՒՄ ՊԵՏԱԿԱՆ ԿԱՄ ՏԵՂԱԿԱՆ ԻՆՔՆԱԿԱՌԱՎԱՐՄԱՆ ՄԱՐՄԻՆՆԵՐԻ ԲՅՈՒՋԵՆԵՐՈՒՄ ԾԱԽՍԵՐԻ ԵՎ ԵԿԱՄՈՒՏՆԵՐԻ ԷԱԿԱՆ ԱՎԵԼԱՑՈՒՄՆԵՐԻ ԿԱՄ ՆՎԱԶԵՑՈՒՄՆԵՐԻ ՄԱՍԻՆ

«Ճառագայթային բուժման կենտրոն» ՓԲԸ ստեղծելու մասին» Հայաստանի Հանրապետության կառավարության որոշման նախագծի ընդունման կապակցությամբ պետական կամ տեղական ինքնակառավարման մարմնի բյուջեում ծախսերի և եկամուտների  ավելացում կամ նվազեցում տեղի չի ունենա:
«Ճառագայթային բուժման կենտրոն» ՓԲԸ նախագծանախահաշվային փաստաթղթերի մշակման, շենքի կառուցման և հագեցման աշխատանքները կիրականացվեն Համաշխարհային բանկի կողմից ֆինանսավորվող «Հիվանդությունների կանխարգելում և վերահսկում» վարկային թիվ 5222-ԱՄ ծրագրի միջոցների հաշվին:
Տ Ե Ղ Ե Կ Ա Ն Ք

«ՃԱՌԱԳԱՅԹԱՅԻՆ ԲՈՒԺՄԱՆ ԿԵՆՏՐՈՆ»

ՓԱԿ ԲԱԺՆԵՏԻՐԱԿԱՆ ԸՆԿԵՐՈՒԹՅՈՒՆ ՍՏԵՂԾԵԼՈՒ ՄԱՍԻՆ»

Հայաստանի Հանրապետության կառավարության որոշման նախագծի ԱՌՆՉՈՒԹՅԱՄԲ ԸՆԴՈՒՆՎԵԼԻՔ ԱՅԼ ՆՈՐՄԱՏԻՎ ԻՐԱՎԱԿԱՆ ԱԿՏԵՐԻ ԸՆԴՈՒՆՄԱՆ ԿԱՄ ԴՐԱՆՑ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ ԲԱՑԱԿԱՅՈՒԹՅԱՆ ՄԱՍԻՆ
«Ճառագայթային բուժման կենտրոն» ՓԲԸ ստեղծելու մասին» Հայաստանի Հանրապետության կառավարության որոշման նախագծի ընդունմամբ  այլ իրավական ակտերում փոփոխություններ կատարելու անհրաժեշտություն չի առաջանում:

ՀՀ ԱՌՈՂՋԱՊԱՀՈՒԹՅԱՆ

